
901 hitz
teresa perez de rio - LAN ZUZENBIDEKO KATEDRADUNA 

«Lantokietan gizonek indarra erabili dute emakumeak 'dagokien lekuan' jartzeko» 


Sindikatuek lan hitzarmenaren ardura emakumeen esku utzi behar dutela uste du Lan Zuzenbideko katedradun honek. 

IÑIGO BILBAO - BILBO 

Emakume eta gizonen arteko berdintasuna bermatzeko hamaika araudi egin diren honetan, lan mundua sexismoaren gotorleku da oraindik ere. Egoera iraultzeko zein neurri hartu aztertu du Ipar-hegoa fundazioak Bilbon. Teresa Perez del Rio Lan Zuzenbideko katedradunak (Salamanca, Espainia, 1954) gizarte elkarrizketaz, negoziazio kolektiboaz eta generoaz esanak hartu dituzte abiapuntu: lan hitzarmenek arautzen dituzte lan harremanak eta lan baldintzak, eta, beraz, horiekin bermatu behar dira langile guztien oinarrizko eskubideak enpresan. 

Enpresa barruan emakumea baztertuta dago, edo arazoa da enpresetan gizonak baino ez daudela? 

Biak dira arazo, sektoreen arabera. Osasun arloan, irakaskuntzan eta gainerako zerbitzuetan, esaterako, emakumeak dira nagusi. Zergatik hori? Emakumeak etxe barruan zituen eginkizunak, orain, etxetik kanpo ere betetzen dituelako: ehungintzan, hezkuntzan, osasunean eta garbiketa arloan, besteak beste. Gizonak, berriz, lantegietan dira nagusi. Haiek izan dira beti etxera dirua ekarri eta meategi eta antzekoetan eginkizun astunetan jardun dutenak. 

Merkatuaren banaketa horizontala deitu diogu horri. Baina egon badago banaketa bertikala ere. Emakumeak ez direlako izan sekula boterearen jabe, ez etxean, ez etxetik kanpo. Eta botere apur bat eskuratzen saiatu direnean, jazarpena sufritu dute. Etxean, eta etxetik kanpo.Emakumeak lanposturik kaskarrenetara, gaizkien ordainduetara, aginterik ez dutenetara zokoratu dituzte. Eta mailaz igotzen saiatu direnean, edo atzera bota dituzte Saguntoko (Espainia) portuan zamaketari izan nahi izan zutenekin egin zuten bezala, edo, beharrezko izan dutenean, indarra eta jazarpena erabili dute emakumea ustez dagokion lekura itzul zedin. 
Lan beraren truke, baina, ez dute soldata berbera jasotzen? 

Ez, gizonek eta emakumeek ez dutelako lan bera egiten. Badira eskolak atezaina den gizonari gehiago ordaintzen diotenak, irakasle den emakumeari baino. Maila bereko lanaren truke ordaintzen da soldata bera. Hortxe dago koska, emakumeenak ziren egitekoei garrantzi txikiagoa eman zaiela eta ez direla aintzat hartu lanpostuok dakartzaten arriskuak. Gizonezkoen kasuan ez da hori gertatzen. 

Esanguratsua da Cadizko (Espainia) ontzioletan jazotakoa: xaflak mozten dituzten gizonek arrisku plusa daukate, lanak garai batean, eskuz egiten zenean, zuen arriskuagatik. Gaur plasma bidez mozten dituzte, eta eurek ordenagailua zuzendu besterik ez dute egiten. Plusa jasotzen jarraitzen dute. Bulegoetako emakumeek, baina, informatika ikastaroak egin eta programa are zailagoak erabili behar dituzten arren, ez dute osagarririk lortu. 
Ehungintzan gai toxikoekin dabiltzan emakumeei arrisku plusak ordaintzen zaizkie? 

Ez, Espainiako arautegiek bat-bateko istripuen arriskua besterik ez dutelako aintzat hartzen; eraikuntza alorrean edo, gertatzen diren bat-bateko istripuak bakarrik. Ahaztu egiten da lanbide askotan ez dela bat-bateko heriotzarik izaten, nahiz eta langilearen osasuna apurka higatuz azkenean hil egiten dituzten. 

Langileen osasuna zaintzeko araudiak egiterakoan, arrisku horiek ez dituzte kontuan hartu, eta emakumeak nagusi diren langintzetarako babes sistema gutxiago asmatu da. Arnesak, kaskoak, sareak eta aldamioak asmatu dira, baina kalte ergonomikoak edo psikosozialak eragiten dituzten lanbideetarako ez dago ezer, eta horiek dira emakumeek betetzen dituzten lanbideetan izaten direnak. 

Enpresako burua emakumezkoa denean, edo arloan emakumeak nagusi direnean, bestelako jarrerak nagusitzen direla esan daiteke? 

Ezin da hori esan. Lan hitzarmen dezente aztertu ditut, eta osasun arloko hitzarmenetan, esaterako, lana eta etxeko ardurak bateratzeko neurriak aipatu ere ez dira egiten. Ez da sexu jazarpenaz lerro bakarra idazten, jazarpen larregi gertatzen bada ere. Emakumeak nagusi izanagatik ez dago bermerik genero ikuspegiak aintzat hartuko direla esateko, ez osasun arloan eta ez irakaskuntzan, lan hitzarmenak gizonek negoziatzen dituzte eta. 

Enpresaburua emakumea denean ere, gertatzen da kargura heltzeko gizonaren pentsamoldeetara moldatu dela, eta berak ere kosturik txikiena ekarriko dion etekinik handienaren atzetik dabilela. Gehienetan hala da.Egia da Europan gaia aztertu dutela eta ematen duela enpresa txiki eta ertainetan, burua emakumezkoa denean, zuzendaritza eta kudeaketa bestelakoa izaten dela, parte hartzeko aukera eta negoziatzeko joera handiagoekin, edo lanekoak eta etxekoak bateratzeko ahalegin handiagoa egiten dutela. Baina badiotsut, enpresaburua emakumea izanagatik ez dago bermerik. Aukera bat besterik ez da. 

Berdintasun Legea egin dute, Konstituzioan edo Langileen Estatutuan jasotakoak ez direlako bete. Zergatik beteko da 30 urtean bete ez dena? 

Legea babes neurriak eta kontrol mekanismoak zorrozteko egin dutelako. Orain arte emakumeek ez zuten diskriminaziotik euren burua babesten, beldur zirelako. Babes neurriak ez ziren egokiak, disuasio zigorrak ez ziren behar bestekoak, eta Lan Ikuskaritzak ez zeukan ez jende trebaturik, ez bitarteko nahikorik. Kikilduta zeuden. 

Lan Ikuskaritza indartu egingo da orain, eta diskriminazioaren kontrako disuasio zigorrak gogorragoak izango dira. Baliabideak egokiak eta horiek betearazteko tresnak behar bestekoak izanik, pentsatzekoa da Berdintasun Legea bete egingo dela. 

Krisialdian, prekarietatea larria denean, gizonek ez dute pentsatuko euren eskubideak eskatuz emakumeek enpresa arriskuan jar dezaketela? 

Aitzakia horixe jarri zuten enpresaburuek igandeak jaiegun ordaindua izan behar zuela edo oporretan ere soldata ordaindu behar zutela esan zietenean: enpresa pikutara bidaliko zutela. Kostuak igotzen direlako etekinak gutxitzen badira, oso gutxi bada ere, beti egingo dute protesta. Baina ez da egia emakumeei dagozkien eskubideak aitortzeagatik enpresa pikutara joango dela. Ezta hurrik eman ere! Emakumeek erakutsi dute euren buruaren jabe izan nahi dutela, eta horretarako prest daudela lana gogor egiteko. Etxeko eta lantokiko ardurak bateratzeko zentzuzko aukera eman zaienean, erakutsi dute gizonek baino lan gehiago egiten dutela. 
Badirudi enpresaburuak direla berdintasunari trabak ipintzen lehenak. Sindikatuek badute aldaketaren aldeko benetako kontzientziarik? 

Sindikatuek baietz uste dut. Lan hitzarmenak aldatu egin behar direla onartu dute, eta emakumeei dagokien lekua egin behar zaiela. Besterik da arazoari enpresetan erantzun behar zaionean, lan hitzarmenak negoziatu behar direnean. Beharrezkoa da emakumeek eurek hartzea lan hitzarmenaren ardura, sindikatuak horretarako trebatu ostean. Enpresarekin aurrez aurre emakumeak ez du bere burua bakarrik defendituko: gizonaren interesak babesten ere asmatuko du. Gizonek ez. Ez nahi ez dutelako, ez dakitelako baizik. 

